Program for foreldrerettleiing

ICDP – International Child Development Programme

Som ei forlenging av prosjektet «Fleirkulturell barndom i Ørsta og Volda», er vi nokre  i desse kommunane som har fått utdanning/ kurs i ICDP – programmet med vekt på rettleiing av foreldre med fleirkulturell bakgrunn. 

Foreldrerettleiingsprogrammet har som mål å styrkje omsorga og oppveksten for barn og unge. Programmet rettar seg mot foreldre og omsorgsgjevarar med barn i alderen 0 – 18 år.

Å vere foreldre gir mange gleder og positive opplevingar, men også fleire utfordringar.  Alle foreldre er ekspertar på sine barn, men vil på ulike tidspunkt ha behov for og ynskje om å diskutere spørsmål om barn og foreldrerolla med andre foreldre og fagfolk.

ICDP – programmet skal leggje til rette for at foreldre kan møtast for å drøfte ulike spørsmål, og skal vere eit tilbod til dei som ynskjer det.

ICDP er eit internasjonalt program og opplegget kan brukast i høve til alle som er foreldre/ omsorgsgjevarar for barn. Den delen av ICDP vi kan gi tilbod om i Volda og Ørsta er også lagt til rette for å styrkje foreldra si rolle i ein ny kultur. Gi dei ei hjelp til å sjå positive sider ved eigen kultur og ta vare på dei, i tillegg til at dei lærer litt om norsk kultur. Det er ei stor utfordring å oppdra barna sine i ein framand kultur og mange vil ha behov for rettleiing og å kunne stille og drøfte aktuelle ting. Kursa har to rettleiarar, ein med same etnisk bakgrunn/ same språkbakgrunn som foreldra.  Dette for at foreldra skal kunne få snakke og uttrykkje seg på sitt eige språk. Den andre rettleiaren har etnisk norsk bakgrunn. Han/ ho fører logg, ordnar med praktiske ting som kopiering, materiell, kaffi/ te og litt å bite i, og kan seie litt om norsk kultur, supplere og avklare ulike ting. 

Eit kurs for ei gruppe foreldre vil vere på 2 timar x 13 møte i tillegg til heimeoppgåver der dei prøver ut det vi snakkar om på siste møte. Det vert lagt vekt på 8 tema for godt samspel med barna gjennom 12 av møta:

Tema 1: Vis positive kjensler – vis at du er glad i barnet ditt

Tema 2: Juster deg til barnet og følg barnets initiativ

Tema 3: Snakk med barnet om ting det er opptatt av og prøv å få i gang ei kjenslemessig samtale

Tema 4: Gi ros og anerkjenning for det barnet greier å gjere

Tema 5: Hjelp barnet til å samle merksemda si, slik at de har ei felles oppleving av det som er rundt dykk

Tema 6: Gi meining til det barnet opplever ved å setje ord på det, med kjensler og entusiasme

Tema 7: Utdjup og gi forklaringar til det du opplever saman med barnet

Tema 8: Hjelp barnet å kontrollere seg sjølv ved å planlegge saman og ved å setje grenser på ein positiv måte.

Møte nr. 13 er det avsluttande møtet med oppsummering og evaluering, og deltakarane får utdelt kursbevis.

Kurset er altså ei bevisstgjering av barns utvikling og metodar ein kan bruke for å skape ein positiv praksis.

Har du spørsmål om programmet? Ynskjer du meir informasjon om kurs? Då kan du kontakte meg på e-post line.homberset@voldaskulen.no eller på telefon 70 07 42 20 (kontoret på Volda ungdomsskule)

Line Homberset, ICDP – koordinator i Volda kommune

